
Vierde sondag in koninkrykstyd

liturgiese voorstel

	Leesroostertekste

Fokusteks: 

2 Samuel 5:1-5, 9-10

Ander tekste: 
Psalm 123; 2 Korintiërs 12:2-10; 




Markus 6:1-13


	Inleiding

Dawid se koningskap word gevestig. Om staande te bly en sodat die koninkryk in en deur ons lewe kom, bly ons oë op die Here gerig. Ons moenie tyd mors met allerhande nietighede nie, om jou vir die koms van die koninkryk te beywer maak alle ander sake van sekondêre belang.

	God versamel ons voor Hom

Aanvangswoord

Psalm 123:1-2

Doopherinnering 

Ons doop bevestig dat ons ou, sondige lewe saam met Hom aan die kruis gesterf het en saam met Hom begrawe is, maar dat ons ook weer deur sy opstanding lewend gemaak word sodat “ons vir die sonde dood is en vir God lewe” (Rom 6:11).

My doop is ’n seël van my inlywing in die kerk van Jesus Christus en verplig my om as lewende lidmaat te leef. 


	Diens van die tafel

Die nagmaal is ’n uitnodiging om ons aandeel aan die volle verlossing in Christus feestelik te vier en opnuut daarvan verseker te word.

Deur die tafelgemeenskap word ons gemeenskap met die lewende Here en met mekaar verdiep en so word ons versterk in ons geloof, getuienis en toekomsverwagting.

Ons dank Hom met ons hele wese en wy in dankbaarheid ons lewe opnuut aan Hom.

Laat ons ernstig daarna strewe om met ons hele lewe dankbaarheid aan die Here te bewys deur in ware liefde teenoor Hom en ons medemens te lewe.

Ons almagtige barmhartige God en Vader van ons Here Jesus Christus help ons deur sy Gees daartoe.

(Aangepas uit para 6 2e formulier vir die nagmaal.)

	Diens van die Woord

Gebed om die opening van die Woord

Here,

Ons is almal u eie mense! 

﻿Wees nou vir ons, u volk

﻿’n herder;

﻿ja, wees ’n heerser

﻿oor ons, u volk (uit 2 Sam 5:1-3).


	Uitsending

Seën

Lees Markus 6:7-10 voor die seën. 

Wanneer Jesus sy dissipels twee-twee uitstuur om almal te maan tot gereedheid vir die aanbreek van sy koninkryk, maan Hy hulle om hulle onverdeelde aandag daaraan 
te gee. 

Om jou te beywer vir die koms van die koninkryk, 
is prioriteit, daarom: 

Die Here sal julle seën en beskerm

Die Here sal julle te hulp snel – 

ook al verdien julle dit nie,

want Hy is ’n genadige God.

Die Here kyk met groot begrip na julle, 

Hy sal julle vriendelik behandel.

Hy laat ons – nou al hier op aarde – 

iets van die hemel beleef (uit Aäronitiese seën in Num 6).



	Musiek en sang

Aanbidding 

Lied 475; 476; 477; 478; 480; 485; 486; 487; 488; 489

NSG 184; 185; 379; 252; 187; 186; 189; 276


	Gebed om koms van koninkryk 

Lied 266; 267:2; 432:2; NSG 325; 324; 175




preekstudie – 2 SAMUEL 5:1-5, 9-10

Teks

Die historiese en kontekstuele agtergrond van die gedeelte is die salwing van Dawid as koning oor Israel. In 2 Samuel 2:1-4 word hy as koning van Juda gesalf. Dawid was eers net koning van Juda. In hoofstuk 4 word vertel hoe Saul se seun Isboset vermoor is en daar geen struikelblokke meer vir Dawid is om ook as koning oor Israel gesalf te word nie. 2 Samuel 5 is die klimaks van die verhaal oor Dawid se opgang van jong onbekende skaapwagter (1 Sam 16) tot eerste koning oor Israel en Juda. Die Deuteronomis fokus in sy vertelling veral op die legitimiteit van Dawid se koningskap.

Vers 1: Die Israelitiese stamme (in Hebreeus eerder leiers van stamme) kom na Dawid in Hebron. Dit was die hoofstad van die Judese-ryk tot Dawid later Jerusalem ingeneem en dit sy hoofstad gemaak het. Hulle haak aan by hulle gemeenskaplike herkoms as Israeliete. Letterlik: ons is tog almal “u been en u vlees”. 

Vers 2: Die leiers sê vir Dawid dat hy eintlik reeds leier en regeerder was selfs toe Saul nog koning was. Hy was die een wat die oorloë aangevoer het. Die 1953-vertaling lees: “Gister sowel as eergister toe Saul koning oor Israel was, het u Israel uit- en ingelei”: “(I)n en uitlei” is militêre taal. Selfs tydens Saul se regering was Dawid reeds “die verborge hoop”. Hy was nie net oorlogsleier nie, maar ook Jahwe se keuse. Die leiers erken dit nou: “Die Here het vir u gesê.”

Die aanhaling verwys na 1 Samuel 13:14 en 15:28. In 
1 Samuel 13:14 sê Samuel vir Saul dat sy koningskap nie bestendig is nie en dat die Here nou vir Hom “’n man na sy hart” sal soek as regeerder oor Israel. In 1 Samuel 15:18 sê Samuel vir Saul dat die Here die koningskap van hom afgeskeur en “aan jou naaste wat beter as jy is” gegee het. Daar kan ook met vrug gedink word wat die term “herder” inhou vir die verstaan van leierskap. Ons vind twee terme teenoor mekaar: “herder” en “heerser”. In die Ou Nabye-Ooste is die koning baie keer as herder uitgebeeld.

Vers 3: Al die leiers (Hebr “al die oudstes”) van Israel kom na Dawid in Hebron. Na onderhandelings word daar ’n verdrag gesluit en Dawid word tot koning oor Israel gesalf. Dit was nie ’n volledige eenwording van Israel en Juda nie. Dit was eerder ’n persoonlike ooreenkoms tussen Dawid aan die een, en Juda en Israel aan die ander kant. Die olie (mengsel van olyfolie en speserye) is uit ’n houer of horing oor die persoon wat gesalf word, gegooi. 

Vers 4: Die getalle word deur meeste kommentatore as simbolies gesien. ’n Dertigjarige man was op die kruin van sy lewe. “Veertig jaar” dui op ’n volle generasie.  

Vers 5: Gee verdere detail oor die aantal jaar wat Dawid oor Juda en Israel koning was.

Die RCL spring nou na vers 9-10. In vers 6-8 vind ons 
’n paar eksegties moeilike verse. Dit gee ’n beskrywing van Dawid se oorname van Jerusalem.  

Vers 9: Jerusalem word nou “Dawidstad” genoem. Dit was gebruiklik vir ’n koning om na oorname vir hom ’n nuwe hoofstad te vestig. Hy het verbouings aangebring “. . . van die terras (Hebr  Millo –  letterlik “dit wat ’n gaping vul”) af in die rigting van die paleis”. Die terras,  moontlik ’n plek wat oop was vir aanval, is herstel. Die teks het min inligting oor die inval in Jerusalem en die lot van die inwoners. Dawid het hulle heel moontlik net geïnkorporeer in sy stad. Jerusalem was meer sentraal en sou meer aanvaarbaar wees as hoofstad vir beide Israel en Juda. Hebron is te ver Suid. 

Vers 10: Die vers is ’n teologiese uitspraak aangaande die voorafgaande gebeure. Alles het gebeur omdat “Jahwe, die God van die leërskare” by hom was. Die doel was moontlik om te verhoed dat te veel klem op menslike prestasies geplaas word. Jahwe is die werklike bron van sukses. Alhoewel God die Dawidjies dinastie/ koningskap daargestel het, was die hoofrede nie die verheerliking van die koning nie, maar verlossing van mense.

Die teks fokus nie op enige politieke motiewe van Dawid se kant af nie, asof hy nie self ambisies gehad het nie. Dawid word bewustelik vrygeskeld van enige verdenking oor verkeerde optredes of ambisie. Hy is die volgende regmatige leier. Die leiers gee die koningskap vrylik aan hom, wat hy aanvaar. Hy is reeds as oorlogs-leier aanvaar en nou as ware leier. Daar is ook ’n duidelike verwysing na die beloftes en wil van God. 

Dawid se heerskappy rus dus op twee faktore: Jahwe se verkiesing en die mense se herkenning van sy potensiaal en kwaliteite. Beide die teologiese en politieke aspekte was belangrik. Lesers moet onthou dat die teks geskryf is om Dawid se koningskap te legitimeer. Ons weet dat die ryk, na Salomo se dood, weer geskeur het. 

Konteks

Die leesrooster stel op die eerste vier Sondae in Koninkrykstyd opeenvolgende tekste uit 1 en 2 Samuel aan die orde. Hierdie tekste is ook vanjaar as fokustekste gekies. Saam vorm dit ’n groep tekste wat binne die Dawidstorie en die groter Bybelse narratief teologies belangrik is. “Theological realities within the David story initiate and anchor some of the most significant themes in wider Old Testament, and later New Testament theology” (R E von Harn).

Waar hierdie tekste almal in Koninkrykstyd aan die orde kom, kan daar gekyk word na die perspektief wat dit op koningskap bied. Vandag se teks bevestig dat daar ’n koning na God se keuse gevind is. Daar kan moontlik uit ’n politieke en teologiese hoek gekyk word hoe God se wil op aarde deur konings (leiers) verwesenlik word. Die teks wil sê dat persoonlike ambisie nie ’n rol by die keuse van ’n koning speel nie. (Is dit moontlik?) Temas soos koning en koningskap kan ook (juis in Koninkrykstyd)  nadenke oor die verhouding van koning tot herder stimuleer. Een skrywer praat van die “utility of futility of kingship?” ’n Ander belangrike tema wat hier na vore kom, is die gedagte van ’n “gesalfde” Messias, wat later in die Ou-Testamentiese narratief uitgebou word.

As ons na die ander RCL-tekste vir vandag kyk, kom verskeie ander gesigspunte na vore. Psalm 48 besing die lof van Sion (Jerusalem) as die woonplek van God: “Die Here is groot! Aan Hom kom al die lof toe hier in die stad van ons God, hier op sy heilige berg, mooi, hoog geleë, en ’n vreugde vir die hele aarde, Sionsberg teen die noorde, die stad van die Groot Koning.” Die psalm gaan verder deur te vertel hoe konings op vlug slaan wanneer hulle die stad sien. Sion herinner aan die trou van God Psalm 48:15: “Dié God is ons God vir altyd; Hy sal ons altyd lei.”

Brueggeman wys daarop dat die Dawidiese monargie en die Sionteologie van Jahwe as Koning, baie nou verweef is. Die koningskap van Jahwe verseker die politieke aansprake van die Dawidiese dinastie, veral later met die bou van die tempel in Jerusalem, wat gesien is as die woonplek van Jahwe. Dit wil ook herinner dat God nog groter gesag as Dawid het. Daarom vind ons dat die verteller Dawid se salwing en inname van Jerusalem naas mekaar plaas.

In 2 Korintiërs 12:2-16 sê Paulus dat hy nie oor homself roem nie, maar oor ander mense in wie God werk en oor Christus. In Christus is hy alleen sterk wanneer hy swak is. Soos hier word in 2 Samuel bewustelik, weg van Dawid, op God gefokus.

Die teks gee duidelike sleuteltemas wat later aan die orde gestel kan word om die betekenis van die res van  die Bybelverhale mee oop te sluit.

Preekvoorstel

Die teks leen hom daartoe om lerend gepreek te word. In die teks word ’n paar temas geïdentifiseer wat saam met ander tekste in 2 Samuel die basis vorm vir die verstaan van die res van die Ou en Nuwe Testament en God se verlossingsplan vir die volk Israel en later die kerk.

God se hand word duidelik agter al hierdie historiese gebeure – die salwing van Dawid tot koning, die verwysing na hom as ’n herder en die vestiging van Jerusalem (Sion) as hoofstad – gesien. Hierdie geskiedenis is ook ons geskiedenis en dit sal goed wees om vir die gemeente die groter prentjie te skets. Dit is belangrik om te onthou dat die Ou Testament ’n sterk teologiese perspektief het in die vertel van historiese gebeure. Dit is juis hierdie temas waarop ons in Koninkrykstyd fokus. 

1. Die prediker kan begin deur die volledige verhaal van Dawid in herinnering te roep. Fokus daarop dat die verteller deurgaans God se hand in Dawid se lewe beskryf. In 2 Samuel 5 vind ons nou ’n klimaks. Dawid word koning oor Juda én Israel. Die verteller doen moeite om Dawid uit te beeld as een wat op ’n legitieme manier by die punt uitgekom het. Die volk het hom spontaan erken. Daar was nie ander persone in lyn vir die posisie nie en God het hom gekies.

2. Daar volg nou belangrike temas wat help om die res van die geskiedenis, oor die Here en sy volk, te verstaan. Dawid is die uitverkore koning. God het ’n doel met hom. Jerusalem word van nou af met Dawid en God verbind; die God van die leërskare wat vir Dawid gekies het. Die gemeente moet besef dat dit is waarom Jerusalem tot vandag toe nog so ’n sentrale rol in Midde-Oosterse konflik speel. Die Messias word in die Nuwe Testament direk met Jerusalem verbind. 

3. Daar word in die fokusteks belangrike sake rondom leierskap aangeraak. Die verteller doen moeite om Dawid se ambisie te verbloem en hom te sien as iemand wat sy prestasies behaal op grond van God se ingrype. Daarmee saam word hier ook sekere dinge oor God se verhouding tot aardse leiers gesê. Dawid word as ’n leier uitgebeeld wat deur God aangestel en gewil is. Tog het hy alleen afgeleide gesag. Later het die Dawiddinastie, ideologies, die gesag vir hulleself toegeëien en namens God begin praat (sien kritiek in Es 34). Ons nadenke moet ons ook na Jesus lei, want in die Nuwe Testament word Hy as koning uit die geslag van Dawid aangedui.

4. In die lig van Koninkrykstyd kan verder oor die woord “koning” en “koninkryk” nagedink word. Dit veral omdat die woorde eintlik clichés geword het. Ons ken nie ’n koning as ons leier nie, maar wel presidente en ministers. Daar word oor die algemeen ook min goeie dinge oor politieke leiers gesê. Ons is ook goed bekend met leierskap in Afrika en die probleme wat daar rondom bestaan. In 2 Samuel 5:2 gebruik die verteller egter twee woorde langs mekaar: “heerser” en “herder”. Die begrip “herder” kan ons nuut laat nadink oor “koning”, veral die koningskap van Jesus. Die herder-metafoor bring ander gewaarwordinge as geweld, mag en manipulasie na vore, eerder sorg, voed, beskerm, ken en opoffer. As God Dawid as “herder” en “heerser” aanstel, is dit die veronderstelling dat Dawid se gesag van al twee die twee sake afgelei moet word. Die kritiek wat later in die profete op die koningskap in Israel uitgespreek word, is juis omdat die konings nie ook herders was en vir die weerloses gesorg het nie.

5. Die verteller in 2 Samuel hou die fokus weg van Dawid af en onderstreep in vers 10 God se rol in sy opgang: “Jahwe die God van die leërskare was met hom.” Paulus sê in 2 Korintiërs dat hy net sterk is as hy swak is. Dit is ook ons storie, want die God wat aan Dawid en Paulus getrou was het juis ons in sy getrouheid deel gemaak van sy geskiedenis en hoop. 

